Илмир Вәлиев шигырьләре
Шулай язган, шулай булырга...

Тукай диеп  яши бүген татар,
Тукай диеп үтә көнебез.

Тукай безнең изге мирасыбыз,

Тукайча да сөйли телебез.

Тукаебыз бала - чактан бирле

Кереп калган безнең күңелгә.

Гыйбрәтле хикәя, шигырьләре

Шундый кадерле һәммәбезгә.

Һәр елны Тукай туган көнендә

Үткәрелә шигъри бәйрәмнәр.

Бу ел булсын Тукай елы диеп

Тәгъдим итте безнең галимнәр.

Тукай кебек бөек шәхесләрне

Тормыш кырыс җырлар көйләткән.

Сыгылмаган, үз каләме белән

Үз язмышы өчен көрәшкән.

Күп эшчәнлек алып барган Тукай,
Санап бетреп булмый эшләрен,

Әсәрләре якты йолдыз булып

Бизәп тора иҗат күкләрен.

Ул йолдызлар һаман янып тора.

Сүнмәс алар, мәңге сүнмәсләр.

Гомер буе шунда янып торып

Тукайныкы без дип сөйләрләр.

Әй язмыш, язмыш өйрәткәнсең син

Тукайны да горур булырга.

Тормыш авыр. Нишләтәсең син

Шулай язган, шулай булырга...

                    Газиз телем
Туган тел, газиз телем син

Иң кадерле телебез.

Туган телдә сөйләшеп тә

Үтә һәрбер көнебез.

Бел телеңне, бел халкыңны,

Син бит татар баласы.

Тел бит ачкыч бар нәрсәгә

Ул бит белем дәрьясы.

И телем, туган телем син!

Син минем горурлыгым.

Яңа үрләргә үрелеп

Яшә син, Татарстраным!

Татарстаным, гүзәл илем,

Озак яшә, сыгылма.

Тукай кебек шәхесләрне

Үстермичә син калма.

Эй халкым, сакла телеңне

Онытма син беркайчан.

Татар теле – Тукай теле дип

Исеңдә тот һәркайчан!  

                        Билгесезлек
Бу замана алга бара диләр,

Кая бара, каян юл ала?

Бар кешене кеше танып –  белә,

Ул белгәннәр кая югала?

Күңле ачык начар була алмый,

Начарлары каян табыла?

Изгелектә, изгелектә уем, 

Явызлыклар ничек кылына?

Мәхәббәтнең ише нәфрәт диләр,

Чын ярату ничек була ул?

Нурлы кояш җирне ямьгә төрә,

Нурсыз җаннар ничек туа ул?..

Үз насыйбың сиңа язган булсын,

Исраф итмә аны, ташлама.

Хокуклар да тигез, Җиребез бер,

Бар яхшылык сүздән башлана.

Төннәр буе тирбәткәндер Әни,

Үстергәндер Кеше булсын дип...

Заманага лаек булып үссен,

Тик яхшылыклар гына кылсын дип.

Яктылыктан башка Яшәү юкка чыга,

Мәхәббәткә бәхет кунадыр.

Мәхәббәтне саклый алмаганнар

Чүл гөлләре булып суладыр.

Минем әле менә шундый чагым – 

Билгесезлек били бар яктан.

Җәйге җилләр назлап үпкән иде,

Кыш суыгы өтә яңакны.

       Кешеләр

Кешеләр тиз үзгәрә, диләр,

Дөрес сүзме, әллә ялганмы...

Гамәлләре ничек каршылыклы,

Сүзләре дә сүзгә ялганмый.

Кайберләре менә балкып йөри,

Кайсылары кара коелган.

Үлемне дә җиңгән батырлар бар,

Исемнәре ташка уелган.

Кайсылары авырлыктан качып,

Гомере буе яши мәхшәрдә.

Берәүләре авыл диеп яна,                                                     

Берәүләргә – җәннәт шәһәрдә.

Без, кешеләр, бик тиз үзгәрүчән,

Кыйбла тапмый искән җил сыман.

Дөнья безне сындырыплар сыный,

Бер иркәләп ала, бер кыйнап.

Кеше булып калыйк, җирдәшләрем,

Игелекләр эшләп калыйк без.

Баскан эзгә безнең гөлләр үссен,

Кеше дигән исем алыйк без!

Мизгел

Бу җәйләрнең чиксез матурлыгын

Бер күрүдә тоеп буламы?..

Күктә кояш, һава шундый иркен – 

Бу рәхәттән туеп буламы?!.

Яшел дулкын – иген бусулары,

Башакларда орлык тулыша.

Җиләк качкан үлән арасына,

Тургайлары җырда узыша.

Авылларда печән өчте гөрли, 

Бала – чага елга буенда.

Өлкәннәрдә дөнья гаме инде – 

Килер кышлар алар уенда.

Адашкан уй

Йөрәк кабалана борчый нидер,

Авыр сулап куя күңелем.

Бәйдә тотам ташкын хисләремне,

Ярсый алар, беләм тик үзем.

Башым каткан, уйлар чиксез миндә,

Яхшысы бар, күптер башкасы.

Җилләр белән уйлап и сөенә, 

Ачыла да ябыла капкасы.

Уйлар килә миңа – ишеп яуган

Мамык карлар кебек ак алар.

Бер карасаң – шундый бәхетле мин,

Ә уйларым янып яталар.

Кошлар сайрый әнә, күкләр аяз,

Бу күңелгә тагын ни җитми?..

Өелә кайчак болыт сыман уйлар,

Куам – куам алар бер китми.

Аңлый алмыйм мин үземне шулай,

Кояш чыга болыт томалый.

Миллионлаган кеше арасында

Берьялгызым итеп тоям мин.

Үзгәрдең                                                        

Карашларың җылы яңгыр кебек,

Елмаюың айдан сөйкемле.

Дөньясында кабатланмас гүзәл,

Берәүдә юк синең шикелле.

Син җирдәге назлы кояш идең,

Инде тпамыйм әйтер сүзләрем:

Карашыңны болыт каплаган күк,

Нигә, дустым, кинәт үзгәрдең?..

Җаннарыдңа нинди давыл синең,

Син кәефсез, миңа ямансу.

Син – бер дуслык тынычлыгын җуйган.

Мин – җил ярга куган кавырсын.

Син бит әле андый түгел идең,

Елмаюың ташлар эретте.

Үз – үзеңә урын тапмый йөрим,

Нинди көч ул сине үзгәртте?..

     Җәйге кич 

Шундый тыныч бездә җәйге кичләр,

Җил дә исми, кояш – баешта.

Тирән күктә йолдыз тәлгәшләре,

Ничек алар бергә оешкан?!

Атылалар офыкларны ярып, 

Ник йолдызлар шулай сүнәдер?..

Күккә карап җавак тапмак булам,

Белсә бары Раббем беләдер...

Елга тыныч, әкрен генә ага, 

Тал – тирәкләр тыйнак, моңлылар.

Ярый әле яшәү ямен биргән

Якты кичле туган ягым бар!

  Ялгыз кошчык

                   Күк йөзеннән ялгыз бер кош оча

Әкрен генә кага канатын.

Әллә ялгыз син, и бичара кошчык

Кайлардан соң алдың юлбашы.

Төз оча ул, бары алга оча,

Ләкин моңсу, тоя күңелем.

Кошчык миннән ерагайган саен

Караңгылык били күк йөзен.

Тагын бераз, аның йөрәге

Түзмәс төсле шундый кайгыга.

Ярасы зур, әйтеп бетергесез

Кайсы җиргә соң ул ашыга?

Оныт кошчык, ялгыз икәнеңне

Өмет белән кара һәркөнгә.

Ярсыма син ялгыз булуыңа 

Ялгыз түгел син, ышан үзеңә.

Очып китте кошчык ерак юлга

Калды мизгел булып эзләрдә.

Үз бәхетен таба алыр микән,

Шушы чиксез биек күкләрдә?

              Иң кадерле кешеләр

Авыр минутларда безгә кемнәр

Ярдәм итә, киңәш бирәләр?

Һәрвакытта йомшак тавыш белән

Безгә “улым”, “кызым” дияләр?

Без аларга мәңге бурычлыбыз

Рәхмәт укып җитмәс гомеребез.

Алар бездә, без аларда булу

Алар белән уртак бәхтебез.

Әниләрнең хәер – фатыйхасы

Саклар безне һәрбер вакытта.

Әтиләрнең кыйммәт киңәшләре

Кирәк булыр авыр минутта.

Без аларга каршы сүзләр дәшмик,

Рәнҗетмик без берүк аларны.

Алар бездән Аллаһка якынрак

Исебездән чыгармыйк моны.

Ярый әле...

                  Ярый әле җирдә әни бар

Бөтен серне аңа сөйләргә.

Ярый әле җирдә кояш бар

Безне нурлар белән сөяргә.

Ярый әле җирдә Коръән бар

Бастыручы дөрес юлларга.

Ярый әле җирдә шигырь бар

Хис – тойгыны шунда язарга.

Ярый әле җирдә китап бар

Белем дөнясына дәшүче.

Ярый әле җирдә каләм бар

Иҗат дөньясына әйдәүче.

Ярый әле җирдә тел бар

Тел булмаса кемнәр булыйк без?

Ярый әле җирдә чын дус бар

Ул булмаса ничек яшик без?

Ярый әле җирдә якты ай бар

Төнге кичтә юл күрсәтүче.

Ярый әле җирдә йолдыз бар

Һәр кешенең күңлен бизәүче!

***

Үткәннәргә кайтып булмый, дуслар

Буламы соң аны онытып?

Киләчәкне белеп булмый, дуслар

Буламы соң аны үзгәртеп?

Кайберчакта уйландыра юкса

Киләчәкне бераз еш кына.

Үзем беләм, юкса бу хыяллар

Күкләрдә аткан йолдыз гына.

Без – Аллаһ балалары

Кемдер туа, кемдер – мәңгелеккә... – 

Раббыбыз шулай яраткан.

Игелектә яшәү ничек була?

Коръән уку - барысын аңлаткан!

Намаз укы биш вакытын белеп,

Аллаһыбыз шулай кушкан бит.

Авырулар яши, зәгыйфләр дә очрый – 

Һич иренмә, хәер биреп кит.

Эшлим дисәң, бер дә авыр түгел,

Булсын теләк, күңел пакълыгы.

Рухың булсын, Аллаһыга сыен,

Бу ышану – йөзең аклыгы.

Рамазан килә, уразага керик, 

Изге гает – Корбан бәйрәме.

Бергәләшеп, әйдә, Коръән укыйк,

Аңлап кылыйк Ходай гамәлен.

Без кешеләр – Аллаһ балалары,

Исегездән берүк чыкмасын.

Күңелләргә иман күлмәк булсын,

Нәни тап та аңа кунмасын.

Бар дөньяны шундый камил итеп

Аллаһ кына бары яраткан.

Тәүфыйкъ белән, иман белән яшик, 

Игелектә берүк сынатма! 

Һәрбер гамәл, һәрбер эшләр өчен

Җават бирер вакыт бер җитәр.

Фәрештәләр һәммәсен дә терки,

Сират күперләрен кем кичәр?..

Биссмилласыз эшкә башлама син,

Курык бары Хактан – Алладан.

Сынау өчен килә кеше бу дөньяга,

Килеп булмый, кат – кат яңадан!  

Яңа Чишмәм

                  Бу дөньяда күпме матур җирләр,

Күпме таныш, дуслар, ишләр бар.

Күңелемә якты биреп торган 

Җанга төрәк – Яңа Чишмәм бар!

Иген иккән иркен басулар бар,

Тылсым тулы айлы кичләр бар.

Туган җирем, назлы җирем минем,

Йөлдыз төсле Яңа Чишмәм бар!

Кабатлану

                   Иртә белән торгач, уйга калам      

Яңа бер көн янә башланды.

Бөтен дөнья күптән уяу икән,

Үләннәргә көмеш чык тамды.

Озак бармас, үтәр җәй айлары,

Бу көн дә бит киткәч кайтмастыр.

Бүгенгесен кисәк югалтканнар,

Иртәгесен инде тапмастыр.

Аллаһ кына белә барыр юлны,

Кабатлану көтә күңелем.

Баш очыннан кошлар очып үтте,

Тик моңнары калды түгелеп.

Таныш моңнар, җаным белән тоям,

Миннән ташып чыккан моңнар бу.

Кошлар алып китте киләчәккә,

Насыйп булса, кабат тыңлармын...

                      Иртә

Әкрен генә кояш чыгып килә,

Яңа җырдай туа яңа көн!

Янбакчада, миләш куагында

Кошлар сайрый, туа яңа көй!

Төн буена тыну белмәделәр,

Чикерткәләр сүздән бушамый.

Җилләр исә – хәерле көн, диеп,

Бу кадәр ямь – күзләр ышанмый!

Тыгыз һава, тымызык җил

Шифа өсти, тәнгә бәрәкәт.

Уян, дустым, изге иртә телим,

Болай әйтү үзе бер рәхәт.

Җир – анабыз инде уянган да,

Әйләнешен башлый галәмдә.

Энҗе чыклар шигырь булып менә,

Эленделәр минем каләмгә.

               Диңгез сулышы

                   Ерак – ерак таралышып ята

Бу диңгезнең чиксез сулары.

Акчарлаклар әнә балык тота,

Карап тору кызык шуларны.

Кораблардан киткән дулкыннардан 

Күз алмыймын, торам сокланып.

Һавалары дымсу, алда – иркенлекләр,

Күңелләрем китә сафланып.

Һаваларны җилләр уйната да,

Ярсу дулкын бераз тын ала.

Кояш бата, диңгез өсләрендә

Сары булып нурлар тарала.

Диңгезнең дә җаны тынгы тапмый,

Кеше сыман һава гамьдә ул.

Актарыла, ярсый, тынып тора кайчак,

Әйтерсед лә көйсез бәндә ул.
